
[image: image1.jpg](I
N

PARLAMENT DE CATALUNYA





Presidència del Parlament

La Presidència del Parlament, en la sessió tinguda el 17 de setembre de 2015, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya; l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei 9/2015, del 12 de juny, de modificació de la Llei 7/2007, de l'Agència Tributària de Catalunya, per a l'ordenació dels cossos tributaris d'adscripció exclusiva a l'Agència, aprovada pel Ple del Parlament en la sessió del dia 3 de juny de 2015:

«Lei de modificacion dera Lei 7/2007, dera Agéncia Tributària de Catalonha, entara organizacion des còssi tributaris d’adscripcion exclusiva ara Agéncia

Preambul

Era Agéncia Tributària de Catalonha, entitat damb personalitat juridica pròpria damb plea capacitat e autonomia entà organizar e exercir es foncions que li son encomanades, siguec creada pera Lei 7/2007, de 17 de junhsèga, damb er objècte de dar compliment ar article 204 der Estatut d’autonomia de Catalonha, que regule era constitucion d’ua administracion tributària de Catalonha que se pogue encargar dera gestion, era recaptacion, era liquidacion e era inspeccion de toti es impòsti en vigor en Catalonha.

Era implantacion d’aguesta administracion tributària comportèc un cambiament fonamentau ena gestion des tributs en encastre dera Generalitat de Catalonha. Era naua agéncia publica se podec hèr cargue dera gestion pròpria des tributs, e assumic tanben foncions que corresponien a diferentes unitats deth departament de finances.

Era citada lei de creacion dera Agéncia Tributària de Catalonha siguec modificada pera Lei 2/2014, de 27 de gèr, de mesures tributàries, administratives, financères e deth sector public, que, entre autes modificacions, i incorporèc era disposicion addicionau quinzau, entà crear eth Còs Tecnic de Gestors Tributaris dera Generalitat de Catalonha; ne modifiquèc era disposicion addicionau quatau, damb relacion ar accès ara escala d’inspeccion tributària deth Còs Superior d’Inspeccion e Tecnica Tributària dera Generalitat de Catalonha; i ahigec era disposicion transitòria siesau, entà establir un sistèma d’abilitacion temporau entà que foncionaris d’auti còssi dera Administracion dera Generalitat o d’autes administracions publiques podessen exercir transitòriament foncions pròpries des còssi tributaris, e i ahigec era disposicion addicionau setzau, qu'impose ath Govèrn eth déuer de presentar ath Parlament, en termini de sies mesi, un projècte de lei sus era organizacion des còssi e es escales d’adscripcion exclusiva ara Agéncia Tributària de Catalonha, damb era finalitat d’adaptar es estructures corporatiues as diferentes foncions e competéncies que li son assignades e as que li calerà assumir.

Era presenta lei, en compliment d’aguest mandat legau, e per miei dera modificacion dera nomentada Lei 7/2007, dòte era Agéncia Tributària de Catalonha des recorsi umans de besonh entà gestionar era totalitat des foncions e competéncies que li son pròpries e establís es prescripcions normatiues de besonh entà dessenhar e planificar eth desvolopament e eth creishement ordenat des estructures corporatiues d’adscripcion exclusiva ara Agéncia, de manèra qu'aguesta pogue assumir pleament es competéncies de gestion, inspeccion e recaptacion de toti es tributs en vigor en Catalonha e se pogue aumentar atau eth grad de compliment des obligacions tributàries per part des ciutadans, es empreses e es entitats de Catalonha e combàter damb eficacitat era fraudaria fiscau.

En vertut des competéncies qu’er article 136 der Estatut d’autonomia de Catalonha atribuís ara Generalitat en matèria de foncion publica, especificaments per çò que hè ath regim estatutari deth personau ath servici des administracions publiques catalanes e ara ordenacion e era organizacion dera foncion publica, aguesta lei renauís eth modèl dera estructura organitzativa dera Agéncia, entà perméter eth desplegament corrècte dera Administracion tributària catalana, e incorpòre mesures orientades a aumentar era dotacion de personau dera Agéncia. Damb aguest objectiu, entà facilitar er accès de personau qualificat as còssi tributaris, en acòrd damb es principis de merit, de capacitat e de transparéncia, e poder dar ua responsa rapida e eficaça ara aumentacion significatiua deth volum de trabalh e as besonhs cambiadisses dera Agéncia, se regule un regim transitòri d’accès as còssi tributaris e se permet era abilitacion temporau entà que membres d’auti còssi dera Administracion dera Generalitat o d’autes administracions publiques poguen exercir foncions des còssi tributaris d’adscripcion exclusiva ara Agéncia.

Eth tèxte dera lei s’estructure en dus capítols: eth capítol I conten es disposicions generaus, relatives ar encastre d’aplicacion e er objècte dera Lei, e eth capítol II agrope es precèptes que modifiquen eth contengut dera Lei 7/2007.

Era modificacion afècte en prumèr lòc eth capítol III dera lei originau, e introdusís cambiaments ena regulacion des principis d’accion deth personau dera Agéncia, eth regim que li ei aplicable, era aufèrta publica d’aucupacion, es procèssi de seleccion de personau e es condicions de trabalh.

En dusau lòc, s’ahigen ara lei modificada dus naui capítols, eth VII e eth VIII, eth prumèr regule es còssi tributaris d’adscripcion exclusiva ara Agéncia, es regles d’accès ad aguesti còssi e determinades especialitats per çò que hè ara promocion professionau des foncionaris, e eth dusau qu’incorpòre disposicions comunes aplicables ath personau d’aguesti còssi, coma es qüestions relatives ath regim d’incompatibilitats.

Finaument, se modifique era part finau dera Lei 7/2007: d’un costat, s’i ahigen sèt disposicions addicionaus, qu'an per objècte era creacion deth Còs Superior d’Inspectors Tributaris dera Generalitat de Catalonha, era supression deth Còs Superior d’Inspeccion e Tecnica Tributària dera Generalitat de Catalonha, era supression deth Còs Tecnic d'Avaloracion Tributària dera Generalitat de Catalonha, eth regim d’integracion enes còssi dera Agéncia, un regim especific de retribucions variables e era reformulacion deth desplegament territoriau dera Agéncia Tributària de Catalonha; d’un aute costat, s’interven tanben enes disposicions transitòries, entà establir eth regim aplicable ara escala tecnica tributària deth Còs Superior d’Inspeccion e Tecnica Tributària dera Generalitat de Catalonha, còs que existirà mentre existisque era nomentada escala, e entà regular es garanties de promocion intèrna e eth compliment de foncions de còssi tributaris per part de membres d’auti còssi dera Administracion dera Generalitat o d’autes administracions publiques.

Capítol I. Disposicions generaus

Article 1. Objècte

Er objècte d’aguesta lei ei establir era estructura, es foncions e eth regim juridic especific des còssi tributaris d’adscripcion exclusiva ara Agéncia Tributària de Catalonha, damb era finalitat de garantir er exercici des foncions pròpries d’aguest ens, per miei dera modificacion dera Lei 7/2007, de 17 de junhsèga, dera Agéncia Tributària de Catalonha.

Capítol II. Modificacion dera Lei 7/2007, de 17 de junhsèga, dera Agéncia Tributària de Catalonha

Article 2. Modificacion deth capítol III dera Lei 7/2007

Se modifique eth capítol III dera Lei 7/2007, de 17 de junhsèga, dera Agéncia Tributària de Catalonha, que rèste redigit dera manèra següenta:

«Capítol III. Personau dera Agéncia Tributària de Catalonha 

»Article 12. Personau ath servici dera Agéncia Tributària de Catalonha

»1. Era Agéncia Tributària de Catalonha compde damb personau foncionari e personau contractuau entar exercici des foncions que li an estat atribuïdes. Se resèrven ath personau foncionari, en sauvaguarda des interèssi generaus dera Administracion, es lòcs de trabalh dera Agéncia que compòrten er exercici de potestats publiques.

»2. Es foncionaris des còssi tributaris d’adscripcion exclusiva ara Agéncia Tributària de Catalonha an era consideracion d’agents dera autoritat en exercici des foncions respectiues, enes tèrmes qu'establís era normativa tributària. Quan actuen coma agents dera autoritat dehòra des burèus publics, deuant tresaus persones, es foncionaris an d’acreditar aguesta condicion, e pòden sollicitar eth supòrt, era empara e era proteccion des autoritats publiques, que son obligades a procurar-les-i.

»3. Correspon ath president o presidenta dera Agéncia Tributària de Catalonha d’aprovar era relacion de lòcs de trabalh, a prepausa deth director o directora e damb eth rapòrt prealable non constrenhent deth departament competent en matèria de foncion publica, en marc establit peth contracte programa en matèria de recorsi umans, d'acòrd damb era normativa generau de foncion publica dera Administracion dera Generalitat.

»4. Eth departament competent en matèria de foncion publica a d’informar damb caractèr prealable e non constrenhent des previsions maximaus de plantilha, es recorsi personaus e eth marc d’actuacion en matèria de recorsi umans e d’autes qüestions relatives ara politica de recorsi umans dera Agéncia Tributària de Catalonha, que s’an d’incorporar ath contracte programa.

»Article 12 bis. Regim aplicable ath personau

»1. Eth personau ath servici dera Agéncia Tributària de Catalonha demore subjècte a çò que dispòse era normativa reguladora dera foncion publica dera Administracion dera Generalitat, damb es especialitats establides per aguesta lei e era sua normativa de desvolopament.

»2. Eth regim retributiu des foncionaris des còssi tributaris dera Agéncia Tributària de Catalonha ei eth previst damb caractèr generau entàs foncionaris dera Administracion dera Generalitat de Catalonha, damb un regim especific de percepcion de retribucions variables que correspon de regular ath Govèrn.

»Article 12 ter. Principis d’actuacion

»Es membres des còssi tributaris dera Agéncia Tributària de Catalonha an d’ajustar en tot moment era sua actuacion ath còdi de conducta següent: 

»a) An d’actuar cossent damb es principis de legalitat, objectivitat e generalitat ena aplicacion dera normativa tributària, damb respècte plen ar ordenament juridic.

»b) An d’actuar damb professionalitat, imparcialitat e responsabilitat en compliment des sues foncions, e an de gestionar secretament era informacion, damb obligacion de resèrva rigorosa, per çò hè as donades que n'agen coneishença en exercici dera sua activitat.

»c) An de sométer era sua gestion as principis d’avaloracion e de transparéncia e ath principi de garantia dera seguretat juridica des obligats tributaris.

»d) An de respectar eth principi de jerarquia e an d’aubedir es instruccions professionaus des superiors, levat que poguen constituïr ua infraccion der ordenament juridic.

»e) An de prestar eth maxim servici as ciutadans, damb ua atencion especiau as prètzhèts d’assisténcia tecnica as contribuents e de promocion dera consciéncia tributària.

»f) An d’actuar damb era maxima celeritat e damb era maxima proporcionalitat ena gestion des ahèrs que les siguen encomanadi.

»g) S’an de sométer ath principi de coordinacion e cooperacion damb eth personau des autes administracions publiques e des entitats qu'actuen en encastre tributari.

»h) An d’adaptar era sua gestion continuaument as cambiaments der entorn economic e sociau e an d’actualizar permanentament es seus coneishements tributaris.

»i) An d’actuar d’acòrd damb era rèsta de principis a qué demoren subjèctes en vertut dera sua condicion de trabalhadors publics.

»Article 13. Aufèrta publica d’aucupacion

»Era Agéncia Tributària de Catalonha a de sométer ara aprobacion deth Govèrn, damb eth rapòrt prealable non constrenhent deth departament competent en matèria de foncion publica, era aufèrta publica d’aucupacion damb relacion as lòcs de trabalh reservadi tàs foncionaris des còssi tributaris que i son adscrits.

»Article 14. Procèssi selectius, provision de lòcs de trabalh e condicions de trabalh

»1. Correspon ara Agéncia Tributària de Catalonha, damb eth rapòrt prealable non constrenhent deth departament competent en matèria de foncion publica, era convocatòria e era resolucion des procèssi de seleccion e provision des lòcs de trabalh reservadi a personau foncionari des còssi tributaris que i son adscrits.

»2. Es òrgans competents dera Agéncia Tributària de Catalonha dessenhen eth plan annau de formacion deth personau que i ei adscrit, e pòden signar convènis, damb aguest objècte, damb d'autes entitats, sens perjudici des competéncies dera Escòla d’Administracion Publica de Catalonha o deth departament competent en matèria de finances.

»3. Eth president o presidenta dera Agéncia Tributària de Catalonha establís, a prepausa deth director o directora, eth regim de prestacion de servicis e es autes condicions de trabalh deth personau ath servici dera Agéncia.»

Article 3. Addicion des capítols VII e VIII ara Lei 7/2007

S’ahigen dus capítols, eth VII e eth VIII, ara Lei 7/2007, damb eth tèxte següent:

«Capítol VII. Còssi tributaris d’adscripcion exclusiva ara Agéncia Tributària de Catalonha

»Article 24. Còssi tributaris dera Agéncia Tributària de Catalonha

»Son còssi tributaris d’adscripcion exclusiva ara Agéncia Tributària de Catalonha: 

»a) Eth Còs Superior d’Inspectors Tributaris dera Generalitat de Catalonha.

»B) Eth Còs Tecnic de Gestors Tributaris dera Generalitat de Catalonha.

»Article 25. Còs Superior d’Inspectors Tributaris dera Generalitat de Catalonha

»1. Eth Còs Superior d’Inspectors Tributaris dera Generalitat de Catalonha, laguens deth grop de classament A, subgrop A1, ei adscrit ara Agéncia Tributària de Catalonha, dera quau depen organicament e funcionaument.

»2. Es foncions pròpries deth Còs Superior d’Inspectors Tributaris dera Generalitat de Catalonha son es següentes: 

»a) Planificar e dirigir es trabalhs pròpris des procediments d’aplicacion des tributs destinadi a regularizar es conductes fraudairises e es incompliments fiscaus, e controtlar-ne era execucion.

»b) Acomplir es prètzhèts d’investigacion e verificacion tributàries e es prètzhèts pròpris deth procediment de constrenhement qu'agen ua major complexitat e que compòrten er exercici des facultats mès amples d’inspeccion e recaptacion tributàries, complexitat que cau avalorar en foncion dera dificultat tecnica des prètzhèts e era especificitat dera qualificacion e era quantificacion des hèts, es actes, es activitats, es valors e es auti elements determinants dera obligacion tributària.

»c) Practicar es liquidacions tributàries que regularizen era situacion tributària des obligats tributaris e imposar sancions fiscaus.

»d) Controtlar e supervisar es actuacions pròpries des procediments de revision en via administrativa.

»e) Informar es obligats tributaris sus sòns drets e obligacions de naturalesa tributària damb motiu des actuacions inspectores e sus eth procediment entà satisfèr es deutes tributaris que ne poguen derivar.

»f) Elaborar rapòrts e eméter dictamens en matèria tributària destinadi as administracions publiques, e prestar-les era assisténcia e era ajuda de besonh.

»g) Es autes que li siguen atribuïdes per lei o per reglament.

»Article 26. Accès ath Còs Superior d’Inspectors Tributaris dera Generalitat de Catalonha

»1. Entà accedir ath Còs Superior d’Inspectors Tributaris dera Generalitat de Catalonha cau possedir eth títol universitari de doctor o doctora, de grad, de licenciat o licenciada, d’engenhaire o engenhaira o d’arquitècte o arquitècta.

»2. Er ingrès en Còs Superior d’Inspectors Tributaris dera Generalitat de Catalonha se hè per miei des sistèmes d’oposicion o de concors oposicion, en torns d’accès liure e de promocion intèrna.

»3. Es convocatòries d’accès ath Còrs Superior d’Inspectors Tributaris dera Generalitat de Catalonha an de garantir era resèrva d'aumens eth 50% des places convocades entath torn de promocion intèrna, en quau an dret a participar:

»a) Es foncionaris deth Còs Superior d’Administracion dera Generalitat de Catalonha, deth Còrs d’Intervencion dera Generalitat de Catalonha e deth Còs d'Avocats dera Generalitat de Catalonha que complisquen es requesits e es condicions establides pera normativa generau en matèria de promocion intèrna.

»b) Es foncionaris dera escala tecnica tributària deth Còs Superior d’Inspeccion e Tecnica Tributària dera Generalitat de Catalonha.

»c) Es foncionaris deth Còs Tecnic d'Agents Tributaris dera Generalitat de Catalonha.

»d) Es foncionaris que pertanhen a còssi o escales d’autes administracions publiques deth subgrop A2 qu'agen assignades foncions tributàries substanciaument coïncidentes damb es deth Còs Tecnic d'Agents Tributaris dera Generalitat de Catalonha, d'acòrd damb çò que determinen es bases dera convocatòria respectiua.

»Article 27. Còs Tecnic de Gestors Tributaris dera Generalitat de Catalonha

»1. Eth Còs Tecnic de Gestors Tributaris dera Generalitat de Catalonha, laguens deth grop de classament A, subgrop A2, ei adscrit ara Agéncia Tributària de Catalonha, que ne depen organicament e funcionaument.

»2. Es foncions pròpries deth Còs Tecnic de Gestors Tributaris dera Generalitat de Catalonha, en marc des procediments tributaris existenti, son es següentes: 

»a) Efectuar es actuacions de deteccion der incompliment d’obligacions tributàries formaus, comprenuda era presentacion de declaracions e autoliquidacions tributàries, e impulsar e supervisar es prètzhèts de formacion e conservacion des censi tributaris.

»b) Efectuar es actuacions pròpries des procediments d’aplicacion des tributs, des procediments sancionadors en matèria tributària e des procediments de revision en via administrativa.

»c) Amiar a tèrme prètzhèts de supòrt as actuacions pròpries des procediments d’inspeccion e constrenhement qu'agen ua major complexitat e que compòrten er exercici des facultats mès amples d’inspeccion e recaptacion tributàries.

»d) Prepausar era practica de liquidacions derivades des procediments tributaris e era imposicion de sancions tributàries.

»e) Efectuar es actuacions d’obtencion d’informacion relacionades damb era aplicacion des tributs que li agen estat assignades.

»f) Prestar assisténcia tributària as contribuents e informar-les des sues obligacions e drets.

»g) Es autes que li siguen assignades per lei o per reglament.

»Article 28. Accès ath Còs Tecnic de Gestors Tributaris dera Generalitat de Catalonha

»1. Entà accedir ath Còs Tecnic de Gestors Tributaris dera Generalitat de Catalonha cau possedir eth títol universitari de diplomat o diplomada de prumèr cicle, d’engenheire tecnic o engenheira tecnica o d’arquitècte tecnic o arquitècta tecnica o un grad equivalent.

»2. Er ingrès en Còs Tecnic de Gestors Tributaris dera Generalitat de Catalonha se hè per miei des sistèmes d’oposicion o de concors oposicion, en torns d’accès liure e de promocion intèrna.

»3. Es convocatòries d’accès ath Còs Tecnic de Gestors Tributaris dera Generalitat de Catalonha an de garantir era resèrva d'aumens eth 50% des places convocades entath torn de promocion intèrna, en quau an dret a participar:

»a) Es foncionaris dera Generalitat que pertanhen ath Còs de Gestion d’Administracion dera Generalitat de Catalonha e complisquen es requesits e es condicions establides pera normativa generau en matèria de promocion intèrna.

»b) Es foncionaris deth Còs Administratiu dera Generalitat de Catalonha qu'aucupen damb caractèr definitiu lòcs de trabalh damb foncions de supòrt dirècte en encastre tributari, d'acòrd damb çò que determinen es bases dera convocatòria respectiua.

»Capítol VIII. Disposicions comunes entàs còssi tributaris dera Agéncia Tributària de Catalonha

»Article 29. Organizacion e foncionament des còssi tributaris dera Agéncia Tributària de Catalonha 

»Correspon ath director o directora dera Agéncia Tributària de Catalonha de concretar es aspèctes d’organizacion e de foncionament des actuacions qu'amien a tèrme enes encastres d’accion respectiua es membres des còssi tributaris d’adscripcion exclusiva ara Agéncia.

»Article 30. Regim d’incompatibilitats des membres des còssi tributaris dera Agéncia Tributària de Catalonha 

»Es membres deth Còs Superior d’Inspectors Tributaris dera Generalitat de Catalonha e deth Còrs Tecnic de Gestors Tributaris dera Generalitat de Catalonha complissen es sues foncions en regim de dedicacion exclusiva, incompatible damb. S’exceptuen d’aguest regim d’incompatibilitats es activitats qu'establís coma compatibles eth capítol II dera Lei 21/1987, deth 26 de noveme, d’incompatibilitats deth personau ath servici dera Administracion dera Generalitat. Tanben se n’exceptuen er exercici dera docéncia coma professors universitaris associadi a temps parciau e es activitats de preparacion entar accès ara foncion publica, tostemp que non empedisquen eth compliment deth regim de dedicacion orària que sigue establit pera Agéncia.

»Article 31. Accès as còssi tributaris dera Agéncia Tributària de Catalonha 

»S’an d’establir per reglament eth contengut generau des pròves entar accès as còssi tributaris dera Agéncia Tributària de Catalonha e es autes caracteristiques principaus des sistèmes d’accès. Correspon ath president o presidenta dera Agéncia Tributària de Catalonha d’aprovar, per miei de resolucion, es temaris e era durada des pròves selectives, e tanben eth contengut e era durada des corsi selectius de formacion.»

Article 4. Addicion des disposicions addicionaus dètz-e-ueitau a vint-e-quatau ara Lei 7/2007

S’ahigen sèt disposicions addicionaus, dera dètz-e-ueitau ara vint-e-quatau, ara Lei 7/2007, damb eth tèxte següent: 

«Dètz-e-ueitau. Creacion deth Còs Superior d’Inspectors Tributaris dera Generalitat de Catalonha

»Se cree eth Còs Superior d’Inspectors Tributaris dera Generalitat de Catalonha, damb subjeccion as prescripcions des capítols VII e VIII.

»Dètz-e-nauau. Supression dera escala d’inspeccion tributària deth Còs Superior d’Inspeccion e Tecnica Tributària dera Generalitat de Catalonha

»Se suprimís era escala d’inspeccion tributària deth Còs Superior d’Inspeccion e Tecnica Tributària dera Generalitat de Catalonha. Eth personau foncionari d’aguesta escala s’intègre en Còs Superior d’Inspectors Tributaris dera Generalitat de Catalonha.

»Vintau. Supression deth Còs Tecnic d'Avaloracion Tributària dera Generalitat de Catalonha

»1. Se suprimís eth Còs Tecnic d'Avaloracion Tributària e es escales d'avaloracion urbana e d'avaloracion rustica d’aguest còs.

»2. Eth personau foncionari qu'accedic ara escala d'avaloracion urbana deth Còs Tecnic d'Avaloracion Tributària pera via dera integracion dispòse d’un mes dempús dera entrada en vigor d’aguesta disposicion entà sollicitar era rentrada en còs o ena escala de procedéncia. S'ei eth cas que hè efectiva era rentrada, eth lòc de trabalh qu'aucupaue serà objècte de reclassament; en cas contrari, demorarà assignat ath madeish lòc de trabalh, que se declare cancellable.

»Vint-e-unau. Integracion volontària en Còs Superior d’Inspectors Tributaris dera Generalitat de Catalonha

»1. Pòden optar per integrar-se en Còs Superior d’Inspectors Tributaris dera Generalitat de Catalonha, per miei de convocatòries especifiques, es foncionaris qu'agen assignades foncions substanciaument coïncidentes damb es pròpries deth Còs e qu'agen destinacion definitiva en encastre territoriau de Catalonha o qu'en moment dera convocatòria presten servicis ara Administracion dera Generalitat o as ens deth sector public que ne depenen, se pertanhen a còssi e escales deth subgrop A1 d’autes administracions publiques.

»2. Abans deth 30 de junh de 2021 s’an d’amiar a tèrme es convocatòries de besonh, enquia un maxim de quate, entath procès d’integracion ath quau hè referéncia er apartat 1. Es convocatòries an de determinar es requesits especifics entà participar-i, eth procediment que cau seguir, era taula d’omologacions que cau aplicar e es lòcs de trabalh que s’an d’adjudicar, e an de preveir ua lista de resèrva entà que foncionaris que, maugrat complir es requesits exigidi pera convocatòria, non s’agen pogut integrar en Còs, per insuficiéncia deth nombre de places convocades, s’i poguen integrar mès tà deuant, en escadença de vacanta, sense auer de concórrer a ua naua convocatòria. Era resolucion d’integracion, que correspon ath president o presidenta dera Agéncia Tributària de Catalonha, compòrte era adjudicacion deth lòc de trabalh corresponent.

»Vint-e-dusau. Integracion volontària en Còs Tecnic de Gestors Tributaris dera Generalitat de Catalonha

»1. Pòden optar per integrar-se en Còs Tecnic de Gestors Tributaris dera Generalitat de Catalonha, per miei de convocatòries especifiques, es foncionaris qu'agen assignades foncions substanciaument coïncidentes damb es pròpries deth Còs e qu'agen destinacion definitiva en encastre territoriau de Catalonha o qu'en moment dera convocatòria presten servicis ara Administracion dera Generalitat o as ens deth sector public que ne depenen, se pertanhen 

a còssi e escales deth subgrop A2 d’autes administracions publiques.

»2. Abans deth 30 de junh de 2021 s’an d’amiar a tèrme es convocatòries de besonh, enquia un maxim de quate, entath procès d’integracion ath quau hè referéncia er apartat 1. Es convocatòries an de determinar es requesits especifics entà participar-i, eth procediment que cau seguir, era taula d’omologacions que cau aplicar e es lòcs de trabalh que s’an d’adjudicar, e an de preveir ua lista de resèrva entà que foncionaris que, maugrat complir es requesits exigidi pera convocatòria, non s’agen pogut integrar en Còs, per insuficiéncia deth nombre de places convocades, s’i poguen integrar mès tà deuant, en escadença de vacanta, sense auer de concórrer a ua naua convocatòria. Era resolucion d’integracion, que correspon ath president o presidenta dera Agéncia Tributària de Catalonha, compòrte era adjudicacion deth lòc de trabalh corresponent.

»Vint-e-tresau. Adaptacion dera relacion de lòcs de trabalh

»Eth president o presidenta dera Agéncia Tributària de Catalonha, damb eth rapòrt prealable deth departament competent en matèria de foncion publica, a d’adaptar era relacion de lòcs de trabalh ara naua estructura corporatiua dera Agéncia, per miei d’ua resolucion a on an de figurar es lòcs de trabalh qu'an assignadi er exercici de foncions de gestion, inspeccion e recaptacion de tributs e er exercici dera potestat sancionatritz en matèria tributària e que son reservadi a foncionaris des còssi tributaris dera Agéncia.»

»Vint-e-quatau. Desplegament territoriau

»Eth Govèrn a de promòir, abans deth 30 de junh de 2016, es mesures de besonh entà reformular er exercici des sues competéncies en matèria tributària, en encastre d’un nau modèl de desplegament territoriau dera Agéncia Tributària de Catalonha.»

Article 5. Modificacion dera disposicion transitòria siesau dera Lei 7/2007

Se modifique era disposicion transitòria siesau dera Lei 7/2007, que demòre redigida dera manèra següenta:

«Siesau. Compliment de foncions de còssi tributaris per part de membres d’auti còssi dera Administracion dera Generalitat o d’autes administracions publiques

»1. Damb caractèr transitòri, enquia que non age finalizat, en publicar-se eth nomenament de foncionaris corresponent, eth dusau des procèssi selectius ath quau hè referéncia era disposicion transitòria ueitau, es foncions que son atribuïdes ara escala tecnica tributària deth Còs Superior d’Inspeccion e Tecnica Tributària dera Generalitat de Catalonha pòden èster exercides, damb plenitud d’efèctes juridics, per foncionaris deth Còs Superior d’Administracion dera Generalitat de Catalonha e per foncionaris de còssi e escales deth subgrop A1 d’autes administracions publiques qu'agen estat abilitadi, en entrar en vigor aguesta disposicion, per resolucion deth director o directora dera Agéncia Tributària de Catalonha.

»2. Damb caractèr transitòri, enquia que non age finalizat, en publicar-se eth nomenament de foncionaris corresponent, eth dusau des procèssi selectius ath quau hè referéncia era disposicion transitòria nauau, es foncions que son atribuïdes ath Còs Tecnic de Gestors Tributaris dera Generalitat de Catalonha pòden èster exercides, damb plenitud d’efèctes juridics, per foncionaris deth Còs de Gestion d’Administracion dera Generalitat de Catalonha e per foncionaris de còssi e escales deth subgrop A2 d’autes administracions publiques, per miei d’abilitacion emetuda ad aguest efècte peth director o directora dera Agéncia Tributària de Catalonha, d’acòrd damb procediments objectius que garantisquen es principis de merit, de capacitat e d’egaletat.

»3. Es foncionaris deth Còs Superior d’Administracion dera Generalitat de Catalonha, deth Còs de Gestion d’Administracion dera Generalitat de Catalonha e des còssi e es escalès d’autes administracions publiques qu'exercisquen foncions pròpries des còssi tributaris dera Agéncia Tributària de Catalonha per miei dera abilitacion temporau que regulen es apartats 1 e 2 an de complir es sues foncions en regim de dedicacion exclusiva e demòren subjèctes ath madeish regim d’incompatibilitats qu’eth que s’aplique as membres des nomentadi còssi tributaris.»

Article 6. Addicion des disposicions transitòries setau a detzau ara Lei 7/2007

S’ahigen quate disposicions transitòries, dera setau ara detzau, ara Lei 7/2007, damb eth tèxte següent:

«Setau. Escala tecnica tributària deth Còs Superior d’Inspeccion e Tecnica Tributària dera Generalitat de Catalonha

»1. Es foncions pròpries dera escala tecnica tributària deth Còs Superior d’Inspeccion e Tecnica Tributària son es següentes:

»a) Informar e assistir es contribuents damb relacion as sòns drets e obligacions de naturalesa tributària.

»b) Efectuar eth contraròtle deth compliment dera obligacion de presentar declaracions tributàries e autes obligacions formaus.

»c) Efectuar eth reconeishement e era verificacion dera procedéncia de beneficis fiscaus.

»d) Acomplir tramits e executar es devolucions determinades pera normativa tributària.

»e) Efectuar era verificacion e era practica de liquidacions derivades de procediments iniciadi per miei de declaracion.

»f) Efectuar era verificacion e era practica de liquidacions derivades de procediments de verificacion de donades des declaracions e autoliquidacions.

»g) Acomplir es actuacions corresponentes a procediments de verificacion limitada e era practica des liquidacions que ne deriven.

»h) Efectuar era verificacion de valors mobiliaris.

»i) Acomplir actuacions de recaptacion des deutes tributaris.

»j) Assessorar, assistir e informar en matèria tributària es òrgans dera Administracion publica.

»k) Acomplir era rèsta de prètzhèts d'aplicacion des tributs que non siguen integradi enes foncions d'inspeccion e li siguen atribuïdi pera normativa o li siguen assignadi pes òrgans competents.

»2. Se garantís eth dret ara promocion intèrna deth personau foncionari dera escala tecnica tributària deth Còs Superior d’Inspeccion e Tecnica Tributària dera Generalitat de Catalonha ath Còs Superior d’Inspectors Tributaris dera Generalitat de Catalonha.

»3. Non se pòden amiar a tèrme naues convocatòries d’accès ara escala tecnica tributària deth Còs Superior d’Inspeccion e Tecnica Tributària dera Generalitat de Catalonha.

»4. Es membres dera escala tecnica tributària deth Còs Superior d’Inspeccion e Tecnica Tributària dera Generalitat de Catalonha que non accedisquen a un aute còs o ua auta escala pòden continuar exercint es foncions pròpries dera escala nomentada, damb subjeccion ath regim d’incompatibilitats qu'establís er article 30, e pòden participar en d'auti procèssi de provision, d’acòrd damb çò que sigue establit pes relacions de lòcs de trabalh e es convocatòries respectiues.

»5. Es lòcs de trabalh qu'ena relacion de lòcs de trabalh corresponenta siguen assignadi damb exclusivitat as foncionaris dera escala tecnica tributària deth Còs Superior d’Inspeccion e Tecnica Tributària dera Generalitat de Catalonha e agen era consideracion de lòcs de basa seràn amortits automaticament en moment en qué demòren vacants damb caractèr definitiu.

»Ueitau. Accès ath Còs Superior d’Inspectors Tributaris dera Generalitat de Catalonha

»Era Agéncia Tributària de Catalonha a de convocar entre eth 2015 e eth 2020, damb caractèr excepcionau, dus procèssi selectius exclusius de promocion intèrna peth sistèma de concors oposicion entar accès ath Còs Superior d’Inspectors Tributaris dera Generalitat de Catalonha, enes quaus pòden participar es membres dera escala tecnica tributària deth Còs Superior d’Inspeccion e Tecnica Tributària dera Generalitat de Catalonha e es membres deth Còs Superior d’Administracion dera Generalitat de Catalonha qu'agen exercit pendent un temps minim de dus ans, per miei d’abilitacion temporau, es foncions qu'establís er apartat 1 dera disposicion transitòria setau.

»Nauau. Accès ath Còs Tecnic de Gestors Tributaris dera Generalitat de Catalonha

»Era Agéncia Tributària de Catalonha a de convocar entre 2015 e 2020, damb caractèr excepcionau, dus procèssi selectius exclusius de promocion intèrna peth sistèma de concors oposicion entar accès ath Còs Tecnic de Gestors Tributaris dera Generalitat de Catalonha, enes quaus pòden participar es membres deth Còs de Gestion d’Administracion dera Generalitat de Catalonha qu'agen exercit pendent un minim de dus ans, per miei d’abilitacion temporau, es foncions que son atribuïdes ath Còs Tecnic de Gestors Tributaris dera Generalitat, e tanben es foncionaris dera escala administrativa deth Còs Administratiu dera Generalitat de Catalonha qu'agen exercit pendent un minim de dus ans foncions de supòrt dirècte en encastre tributari, d’acòrd damb çò que sigue determinat pes bases dera convocatòria.

»Detzau. Regim transitòri d’accès as còssi tributaris dera Agéncia

»Es procèssi selectius entar accès as còssi tributaris d’adscripcion exclusiva ara Agéncia Tributària de Catalonha que se convòquen abans dera entrada en vigor deth Reglament ath quau hè referéncia er article 31 s’an d’amiar a tèrme d’acòrd damb çò qu'establís eth Decrèt 2/2010, de 12 de gèr, que regule eth regim de personau e des procèssi de seleccion e provision en encastre dera Agéncia Tributària de Catalonha.»

Disposicion derogatòria

Se deròguen es disposicions addicionaus quatau, cincau, siesau, quinzau e setzau e era disposicion transitòria cincau dera Lei 7/2007, de 17 de junhsèga, dera Agéncia Tributària de Catalonha.

Disposicion finau. Entrada en vigor

Aguesta lei entre en vigor londeman d’èster publicada en Diari Oficial de la Generalitat de Catalunya.»
Palau del Parlament, 17 de setembre de 2015
El secretari primer
La presidenta del Parlament

Celestino Corbacho Chaves
Núria de Gispert i Català

